
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Тяжелая витушка

	 

	Хавтасны зураг: А. А. КУДРИН

	 

	БӨӨН ОЛЗ

	Миний бөөн олз олсон тухай юу? Баяжиж ирээд мөнгөө үрчихсэн тухай юу? Үүнийг та нар эцэг эхээсээ дуулав уу? Тэгээд муу ядсан өвгөнөөр доог хийх санаатай байна уу? Сүрхий шооч улс байх нь дээ. Үнэнийг хэлэхэд, би их мөнгөтэй болж үзсэн хүн юм шүү. Саяхан шиг санагдавч зүүд зэрэглээн төдий дурсах юм үлджээ. Зарим юмыг би оргүй мартаж орхижээ. Тэгэхэд ухаан баларттал уусан юм... Арай л хар толгойгоо гээчхээгүй билээ. Аль бүгдийг санах вэ дээ!

	Эрх чөлөө гэсэн ярианаас л ийм явдал гарсан юм. Уурхайн дарга нар эрх чөлөө олгосныг биднээс нуух гэж оролдож билээ. Тосгоныхон эрх чөлөөний тухай дуулчихсан байхад бид огт мэдээгүй байлаа. Биднийг завод руу явуулахыг болилоо. Завод орох хэчнээн чухал хэрэг байхад ч болохгүй гээд явуулдаггүй болсон юм. Явуулын хүнийг уурхайд ажилд авахыг байлаа. 

	Юу болох нь энэ вэ? Дээр үед гаднаас хэдий л бол хүнийг ажилд авдаг байлаа. Одоо хэрэггүй бол оо юу? Яагаад биднийг хатуу чандлах болов? гэж бид гайхаж боддог боллоо. 

	Алтны уурхай Васькагийн уулын дэргэд зэлүүд ой дотор байсан билээ. Тэр уурхай аль эрт орхигджээ. Зэрлэг гал, намгийн хийн аль нэгийг гарсан гэж ярьдаг. Үнэн худлыг мэдэхгүй. Тэр хавьд зэрлэг гал байж болмооргүй мэт. Харин намгийн хий гарч болох юм. Гэсэн ч хэргийн учир үүнд биш... Васькагийн уулын дэргэдэх уурхайгаас алт эрхбиш олдож, ажил овоо урагштай байсан боловч тэр уурхайг хаасан юм. Голцуу заводоос хөөгдөж ирсэн хүн олон байлаа. 

	«Хэнийг ч гэрт нь хариулахгүй, гаднаас хүн авахаа больчихвол эд юу олж дуулах юм бэ? Хуучнаараа л ажлаа хийж байг. Ингэх нь бидэнд амар» гэж уурхайн дарга нар бодсон бололтой. 

	Ажилчин хүнд чадахгүй юм байх уу? Ажилчид, эрх чөлөө олгосныг дуулчхаад:

	— Юу гэсэн үг вэ? Бүгдэд эрх чөлөө олгосон байхад бид яалаа гэж хоосон хоцрох юм бэ? гэж шуугилджээ. 

	Дарга нар шалтаг олж:

	— Эрх чөлөө гэгчийг сүмд уншдаг юм. Түүнийг бид модон боошигны1 дэргэд л эс уншвал өөр хаана уншиж өгөх юм бэ? гэж билээ. 

	Уурхайн дэргэд дарсны олигтой мухлаг ч байгаагүй юм. Гэвч эзэд боошиг боошигоор архитай байдаг байв. Ажилчдын мөнгийг салгаж гэрт нь сохор зоостой очуулахгүйн арга бодсон нь энэ ажээ. Боошигтой дарсны дэргэд нэлээд юм болдог байлаа. Дарга нар түүнийг далимдуулж, тоглоом шоглоом болгоод өнгөрье гэж боджээ. 

	— Уншиж өг. Үгүй юм бол бид завод руу явна шүү гэж ажилчид бүр ч шуугьж хашхиралдав. 

	Дарга нар аргагүйн эрхэнд бичиг цаас гаргаж уншжээ. Юу юуг нь нуугаад хэлэхгүй орхиж байгааг яаж мэдэх бил ээ? Юу болсон, яасан ийснийг лавлаж эхлэв. Юуны өмнө газар, бас ой мод, элс шороог хүртэл яах гэж байгааг ажилчид лавлаж асуужээ. Манай энд тариа тарьчихаар газар байхгүй, ой мод, элс шороо эзний мэдэлд хэвээр үлдэнэ. Харин та нар ногооны хашаа, байшингийнхаа үнэ хөлсийг төлөх болох байх шүү гэж дарга нар хэлжээ. 

	Эзэд ингэж санаанаасаа зохиох гэж бодсон боловч ажилчид тэдэнд итгэсэнгүй. Би тэр үед догь эр болж хашир суусан байлаа. Эрх чөлөө олгож гэдгийг дуулаад би:

	— Энэ чинь мэхэлж байгаа хэрэг! Ийм байх ёсгүй! Залуус аа, хээрийн завод руу явъя. Тэнд очиж үнэн худлыг нь дуулъя. Эдний үгийг сонсоод яах вэ! гэж бүгдээс илүү хашхирч шуугиан дэгдээлээ. 

	Нөхөд минь ч дуугүй байгаагүй билээ. Тэр үед уурхайн харгалзагч гэж наанаа сайн үг хэлж, эелдэг загнаж байвч цаанаа мөн ч явдалтай эр байж билээ. 

	— Яахаа өөрсдөө мэдсэн хэрэг, хүүхдүүд минь, өөрсдөө л мэдэх хэрэг. Та нар одоо эрх чөлөөтэй, хаа дуртай газраа явж болно. Харин хожим нь эргүүлж ажилд авсангүй гэж бидэндээ бүү юм санаарай. Та нарыг ажилд битгий аваарай гэж бид найз нөхдөдөө хэл мэдээ өгнө. Бид ч бас эрх чөлөөгөө олж авсан улс, дайралдсан болгоныг биш, дуртай хүнээ л ажилд авна шүү. Тэглээ гэж бидэнд битгий юм санаарай даа! гэж уурхайн харгалзагч хэлсэн юм. 

	Харгалзагч заль гаргаж ингэж хэлсэн ажээ. Дүрэмд өөрөөр заасан байжээ. Заводын эздийн мэдлийн газрыг тэдэнд бүр өгөөгүй байв. Заводын дэвсгэрт оршин суудаг хүн бүрд ямар нэг ажил өгөх ёстой ажээ. Гэвч тэр цагт энэ бүгдийг мэдэх хүн байгаа гэж үү? Иймд уурхайн харгалзагч хийх ажил өгөхгүй бол та нар яаж амь зуух улс вэ? гэж айлгаж сүрдүүлсэн нь энэ байжээ. 

	Үүнийг сонсоод зарим ажилчдын зориг мохов. Нас залуу, шартай нэг нь санасандаа хүрч завод руу явсан билээ. Би тэдэнтэй цуг явлаа. Бид гэртээ ирмэгц юуны түрүүнд эрх чөлөөний тухай асуусан юм. 

	— Эзэн хааны тэр эрх чөлөө гэгч халзан хүний толгой шиг өөлөх өөгүй байвч ухаж төнхөөд үзэхэд хэрэгтэй юм даанч алга гэж бидэнд хэлж билээ. 

	Үнэндээ, тийм юм гэдгийг бид мэдсэн боловч бага сага найрлав. Ууц нуруу жаал амсхийх нь дээ гэж бодлоо. Гэвч гэдэс өлсөөд ирэхээр эцсэн нуруу минь өөрийн эрхгүй зүтгэнэ гэж санаанд ороогүй юм. 

	Бид өвөр түрийгээ хоосортол архидлаа. Тэгээд хоол идмээр санагдав. Элс шороо самчихаас өөр хийж чадах ажилгүй, шөлний төлөггүй улс одоо яая гэх вэ дээ. 

	Би хар багаасаа ийм ажил хийсэн хүн. Та нарын насан дээр Гумешкийн уурхайд хүдэр ялгаж байлаа. Айлын багачуулыг гар хөлийн үзүүрт тусад хүрмэгц Гумешкийн уурхай руу хөөж аваачдаг заншилтай байсан юм. 

	— Чулуу ялгах хүүхэд багачуулын хийх ажил. Эрхэлж суухтай ялгаа нь юу! гэлцдэг байж билээ. 

	Ингэж би тэр тоглоомоор наадаж эхэлсэн юм даа. 

	— Энэ хүү өсөж, одоо хөнгөн тэрэг түрж чадах болжээ гэж уурхайн харгалзагч намайг төдхөн уурхай руу хөөж орууллаа. 

	Миний аз дайрч, надад тохитой томоотой хүн оногдов. Тэднийг муу хэлэх аргагүй улс байж билээ. Намайг нялх юм гэж чадахынхаа хэрээр хайрлаж өрөвддөг байлаа. Толгой руу цохиод авах, үснээс чангаах удаа байлгүй л яах вэ. Гэвч би үүнийг юман чинээнд бодоогүй. Намайг нэг ч удаа ташуурдуулаагүйд нь би тэдэнд баярлаж явдаг юм.

	Эрийн цээнд хүрмэгц царил ёотуу, гадас, алх, цүүц бариулаад:

	— Наадаж зугаагаа гарга даа гэж хэлсэн юм. 

	Би бахаа ханатал зугаалсан хүн дээ. Зэст уулын эзэгтэйг олж харж чадаагүй ч үнэр танарыг нь ханатлаа залгисан юм. Анхандаа аятайхан санагдавч хэд залгихаар сүүлдээ амьсгаа авч болдоггүй, хүхэртэй адил үнэр Гумешкийн уурхай дотор байдаг. Гумешкийн уурхайн хүдэр хүхэр ихтэй билээ. Хүхрийн үнэр, хүнд ажил хоёроос төдхөн бие минь муудсан юм. 

	— Миний хүүд амар ажил өгч хийлгэж үзээч. Энэ минь биегүй болж гүйцжээ. Хорин гурав ч хүрээгүй нялх амьтан нэг л мэдэхэд үхсэн хэвтэнэ дээ гэж аав минь амьд саруул байхдаа уурхайн дарга нараас гуйжээ.

	Тэр цагаас хойш намайг алт, хүдрийн уурхай дамжуулж эхэлсэн юм. 

	Энд л жаал амар даа. Бороонд норвол наранд ээвэр, нар үзэхгүй ч гэсэн нураад дарчих газар биш гэнэ. 

	Манай нутагт хүдрийг дээрээс нь ил аргаар ашигладаг байсан билээ. Энэ нь амар боловч надад ийм ажил ховор олддог байлаа. 

	— Чи уурхайн гүнд дассан хүн. Гумешкийн гүн уурхайн дэргэд энэ чинь юу ч биш. Яг чамд таарсан ажил гэж намайг голцуу уурхайд хөөж оруулдаг байв. Бодоход миний хувь тавилан тийм байсан юм биз.

	Ийнхүү бүх насаараа сохор номин шиг газар сэндчиж явсан хүн дээ. Ийм ажил сурч өөр юу ч мэдэхгүй хоцорсон болохоор «шороо самардахаас хаашаа зайлах вэ дээ» гэж бодож явсан юм. 

	Гэсэн ч уурхайн харгалзагчийн урд бөхөлзөж явах дургүй болохоор хуучин газраа очиж ажиллая, уурхай руу оръё гэж огт санадаггүй болсон билээ. Залуугаасаа газар дор зугаагаа гаргаж явсан би уурхайн ажлаас хүмүүс зайлсхийдэг болсныг мэдлээ. Ажилчид, уурхай руу л эс орвол ямар ч хамаагүй ажил хийдэг болжээ. Уурхай гэгч ийм л аятайхан ажил байсан юм даа! Сайн дураараа уурхай руу оръё гэх хүн олдохгүй болж, олз ашгаа багасаад ирэхээр эзэд хөлс мөнгийг нь ахиухан өгнө гэж амлаж даллавч хүмүүс өөр ажил хийх болсон юм. 

	Хожим нь ажилчид Гумешкийн уурхайд мэр сэр орж ажиллах боллоо. Ус гарч, урьдынхаас бүр дорджээ гэж тэд ярьдаг байлаа. Усыг нь шавхахгүй байсаар дийлэхээ больсон ажээ. Бусад уурхайг бодвол хөлс мөнгө нь илүү болохоор чамладаггүй байв. Зарим нь архины мухлагт орж лангуун дээр нь тавтын мөнгө асгаад:

	— Нойтон газар зүдэрч байж олсон юм, гэсэн ч хуурай, хангинасан дуутай байгааг сонсов уу! гэж гайхуулдаг байлаа. 

	Гумешкийн уурхай баячуулын өвөр түрийг дүүргэдэг хамгийн шимтэй газар байсан тул эзэд түүнийг орхихгүйг хичээж, хөлс мөнгө хайрлалгүй өгч ажилчдыг хоргоож байсан юм. 

	Гэвч би уурхайд ажил хийхгүй тэсээд л байлаа. 

	— Бишгүй л ханатлаа амтыг нь үзсэн юм. Яасан ч очихгүй! Алтаар булсан ч очихгүй дээ! гэж боддог байлаа. 

	Эхнэр минь албадахын оронд, харин ч:

	— Чи бид хоёр ямар олон хүүхэдтэй биш. Уурхайн гүнд зовлонгоо эдлэлгүй яаж ийгээд амь зууж явж болох байлгүй дээ гэж зөв үг хэлдэг байсан юм. 

	Ингэж хэлэхэд амар боловч ам хөдөлгөх юмгүй болоод ирэхийн цагт урам хугараад явчихдаг юм. Сар хэртэй тэссэн боловч хийсэн ажилгүй болохоор идэх уух ч юмгүй хэцүү болж ирлээ. Одоо яах бил ээ! Нэг бол орхиж явсан уурхайнхаа харгалзагчид сөгдөж гуйх, эсвэл уурхайд ажил хийхээс өөр замгүй боллоо. Эргэцүүлэн бодож бодож:

	— Уурхайд очиж ажил хийе гэж шийдлээ. 

	Яг тэр үеэр Ташуу гармын Максимко Зюзев гэгч тааралдлаа. Дотно үерхэж яваагүй боловч хамт ажил хийж байсан жирийн нэг таньдаг хүн. Бас л нас ахиж, үс нь буурал орж яваа эр. Максимко надтай уулзаад энэ тэрийг ярьж байснаа:

	— Василий минь, хоёул хувиараа алт хайя. Эзэд гэдэг чинь ханаж цадахаа мэддэггүй улс юм байна! Чи бид хоёрын аз дайрч юу магад билээ. Нарийн төвөгтэй багаж хэрэгтэй ажил биш дээ гэлээ.

	Зюзев яагаад намайг ингэж гуйж шалсны учрыг би мэдэж байсан юм. Энэ л нэг насаараа газар сэндчиж яваа хүн, хаана юу байгааг андахгүй гэж хүмүүсийн ярьдаг болсныг дуулчхаад намайг эргүүлдэж байгаа нь энэ билээ. 

	Би хэсэг бодож сууснаа:

	— За яах вэ, азаа туршвал туршъя гэлээ. 

	Тэгээд би газар сонгож авсан юм. Хоёулаа конторт захиалга өгөөд цооног ухаж эхлэв. Огт хэрэггүй, өгөөжгүй газар аль муугаа үзэж конторт алт өгдгийг бодвол оролдоод байж болмоор боломжийн элс гарч байлаа... Гагцхүү гэнэт баяжих дуртай Зюзев чамлах ажээ. Бөөн алт олж амархан баяжих газар заалгаж авах санаатай хүн юм.

	— Энэ чинь өгөөжтэй газар байна шүү. Харин олсноо бүгдийг конторт өгсний хэрэггүй, хагасыг ч бол худалдаачдад өг. Тэгвэл багадахгүй гэж би түүнд үнэн санаанаасаа хэллээ. 

	Зюзев худалдаачдад алт өгөхөөс айх тул миний хэлснийг огт тоохгүй байв. Мөнгөн бугын тухай бодож явдаг ажээ. Чи тэр мөнгөн бугыг харсан уу? гэж надаас байсхийгээд л асууна. Энэ хавьд мөнгөн буга байдгийг хүмүүс харсан бололтой. Тэр бугын явсан газар ухах хэрэгтэй юм гэнэ гэж Зюзев ярьдаг байв. 

	— Манай энд яаж буга байх вэ дээ? Хандгай, бор гөрөөс хоёр л байдаг шүү дээ гэж би бишгүй хэлж үзсэн юм. 

	— Максимко надад үнэмшихгүйгээр барахгүй, нуугаад хэлэхгүй байна гэж боддог байжээ. Үнэндээ, би тэр бугын тухай яриаг дэмий үг гэж боддог байв. Харин могой, цан хярууны тухай яриад бага сага үнэмшиж, могойн нүх, хяруу тогтдоггүй газрыг битүүхэн ажиглаж явдаг байсан билээ. Тэр мөнгөн бугад ер итгэж яваагүй. Үүнээс болоод бид хоёрын санал нийлэхээ больж, мөр мөрөө хөөсөн билээ. Максимко, өөрийн санаснаар хашхирна, би өөрийнхөөрөө зүтгэнэ. Тэгээд бид хоёр хэрэлдэв. 

	— Чи миний хоолыг идэж байгаа шүү дээ гэж Максимко намайг зэмлэв. 

	Би тэсэж чадсангүй:

	— Өглөөнөөс шөнө болтол хамт чулуу ендөж байгааг харсаар байж, миний хоолыг идэж байна гэдэг чинь юу гэсэн үг вэ гэж хэллээ. Максимко, конторт алт өгөөд авсан мөнгөний тэн хагасыг хасаж, надад өгсөн мөнгөө хоёр дахин өсгөж, тооцоо гаргалаа. Тэгэхэд нь би нулимаад:

	— Шунаг луйварчин минь эндээ үлд дээ! гэж хэлээд хүрзээ бариад явах гэлээ. 

	— Би ч одоо явлаа. Ийм хоосон газар хэнд ч хэрэгтэй юм! гэж Максимко хашхирч, миний зааж өгсөн газрыг элдвээр муучлахад,

	— Тэгвэл би хоцорно гэж хэллээ. 

	— Чи яаж надгүйгээр байж чадах хүн бэ? Би хамаг юмаа аваад явна. Надаас өөр чамд хоол хүнсээ идүүлж байх тэнэг амьтан олдохгүй шүү. Хоосон газар гэж хүн амьтанд тараана. Хоосон нүхээ сахиад хоцор доо гэж Максимко намайг дооглов. 

	«Өгөөжгүй хоосон газар гэдгийг чинь харуулъя гайгүй, нохой минь!» гэж би дотроо бодож байлаа. 

	Би тэгээд гэртээ харьж, найз нөхөдтэйгөө уулзаад, аар саар юм төхөөрч:

	— Алтны уурхай руу явахаа бэлд. Очиж надад элс татаж гаргаж өг гэж эхнэртээ хэллээ. 

	Одоогийн байгаа хөгшин минь миний анхны эхнэр биш билээ. Гэр орныхоо ажилд хань татаж л суусан юм. Анхны минь хүүхэн хосгүй хүн билээ. Бид хоёр насны залууд ханилж, хамт зовлон үзэж явсан юм. Уурхайн ажил төрөл ч мэддэг, бүр нэг сэтгэлд таарсан хүн байсан юм даа. 

	— За явъя гэж эхнэр минь хэллээ. 

	Ухсан нүхэн дээрээ ирвэл Максимко хамаг юмаа хамж аваад явсан байв. Миний огтолж авсан сургааг ч өдий төдий байсан юм... Тэр шургаагийг ч үлдээсэнгүй. Ямар хорлонтой амьтан бэ? гэж би гайхаж билээ. Эхнэртэйгээ жаал засаж янзалсан болоод маажиж малтаж, тунгаахад хоосонгүй байлаа. Алт эрэлчид ч үзэгдэхээ больжээ. Бодвол Максимко хоосон газар гэж зар тараагаад, нөгөө бугаа эрэхээр яваа биз. Би эхнэртэйгээ хоёулхан маажиж эхэллээ. Энэ нь ч бид хоёрт дээр байв. Би Максимкогоос дутахгүй гэж архины мухлаг руу ч зүглэхээ болив. Надгүйгээр ганц өдөр ч байж чадахгүй гэж хэлснийг нь бодохоос хорондоо чамаас дор орохгүй дээ гэж бодсон юм. Олсон алтаа худалдаж борлуулах шинэ хүн оллоо. 

	Далдуур алт худалдаж авдаг зартай хулгайч нарт алт өгөхөд сэрэмжлэх хэрэгтэй болсон юм. Тэд алтны сайн мууг мэдэхээс гадна сайн алт авчирч өгсөн хүний тэр газрыг захиалга өгч авах буюу эсвэл тал талаас нь зэрэгцэж ухсаар байгаад шахаад зайлуулчихдаг юм. Иймд би өөр нэг дамчинд алтаа өгдөг боллоо. Тэр дамчны шунал гэдэг хязгааргүй, их баяжчихаж амжаагүй байжээ. Дарсны мухлаг нээж хадам ааваа суулгажээ. Байшингийнхаа дэргэдэх аахар шаахар юм хийдэг пинд мах худалдана. Зах зээлийн газраар уйгагүй тэнэх ажээ. Нэг үгээр хэлэхэд, чадал нь хүрдэг бол нарт хорвоог авъя гэхээс буцахгүй эр билээ. Тэр дамчинд би алтаа авчирч өгдөг боллоо. Алт гууль хоёрыг ялгахаас цаашгүй ийм хүнд алтны сайн мууг таних ч өдий биз дээ! Сайн алтыг танихад их туршлага, далдыг хардаг нүд хэрэгтэй билээ. Гэтэл миний олсон алтыг авдаг энэ худалдаачин өнгөц хардаг байв. Ийм хүн яаж алтны сайн мууг ялгах вэ дээ! Бас айхыг нь яана. 

	— Василий, чи надад алт өгдгөө хүнд хэлж болохгүй шүү. Би алт дамлаж сураагүй хүн. Мэдэгдвэл Сибирьд цөлөгдөх хэрэг гарна шүү гэж захидаг байж билээ.

	Цөлөгдөх аюултайг мэддэг хэр нь хэр олз ашиг олохоо хэлээгүй бөгөөд авах дуртайг нь бодоход дэмийгүй байсан биз. Алт өгөхөд хэзээ ч гэсэн дуртай аваад үнэ өртөг дээр гар татаад байдаггүй, тооцоо хийхдээ залилж мэхэлдэггүй нь надад зүгээр санагддаг байсан болохоор би түүнд бага сагаар алт өгсөн юм. Ингээд л өгч аваад байсан бол эхнэр бид хоёр хэнээс ч дутуугүй амь зууж яваад нэг насыг барж болох байсан билээ. Гэтэл энэ бөөн олз дайралдаж, гай чирч ирсэн юм даа. 

	Одоо бодоход, намрын нэг баярын өмнөхөн болсон хэрэг билээ. 

	— Василий, одоо болно оо. Маргааш баярын өдөр, хоёулаа эртхэн харьж юм хумаа янзалъя гэж эхнэр минь дээрээс хашхирлаа. 

	Ухаж байгаа газар маань бараг чулуу шиг хатуу байлаа. Эцэж ядартлаа тоншсон би: «нээрэн, болно байх» гэж бодсон боловч далайж байгаад сүүлчийн удаа гэж чадлаараа цохиод авахад ёотуу маань чулууны завсар хавчуулсан мэт зуурчихлаа. Холхиулаад холхиулаад сугалж дийлдсэнгүй. Байдаг чадлаа гаргаад угз таттал бөөн чулуу ховхорч миний баруун хөлийг цохиход хашхирмаар өвдсөн билээ. Хөлөө өвдөхийг намжихаар, ямар чулуу вэ? гэж сонирхож өргөөд үзлээ. Ээ гурван эрдэнэ, алт байж билээ. Гагцхүү хүнд л болохоос биш, яг л баярын үеэр жигнэдэг талхтай адил хэлбэртэй, дээд тал нь бөмбөгөр, доод тал нь хавтгай, гараар илээд авсан мэт үл мэдэг овон товонтой байв. 

	Би хөлөө янгинан өвдөж байгааг умартаж орхиод «Маринша минь, татаарай!» гэж хашхирлаа. Эхнэр минь ажиг ч үгүй татаж гаргалаа. Би бүр солио олсон юм шиг Мариншагаа тэврээд хөхөрч унаад байлаа.

	— Алексейч, чи юу болов?

	— Энийг хараач! гэж хэлээд би чулуу руу заалаа. 

	— За яагаа вэ? Чулуу л байна. 

	— Бариад ав л даа! гээд би чулууг аваад өглөө. 

	Маринша минь бэсрэгхэн чулуу гэж бодоод санаанд орсонгүй. Газарт алдчихаад, царай нь зэвхий дааж, хоёулхан зэлүүд ойд байгаа хэр нь:

	— Алт мөн гэж үү? хэмээн шивнэж асуусан юм. 

	— Мөн шүү дээ гэж би хэлэв. 

	Тэгээд бид хоёр ухаж гаргасан элсээ ч тунгаахаа болиод гэрийн зүг яаран явлаа. 

	Хүний юм хулгайлсан мэт эргэж харан харан гүйснээ гайхдаг юм. Гэртээ ирж олсон олзоо далд хийгээд,

	— Чи хүнд чалчиж орхив доо! гэж захихад, Марина минь:

	— Алтаа борлуултал архины мухлагаар битгий орж үзээрэй дээ гэж гуйж билээ. 

	Ийм олзыг конторт тушаана гэж бодох ч хэрэггүй юм. Дор нь булаагаад авчихна! Ухаж байсан газрыг булааж авах ч бүр энүүхэнд шүү. Бүрий болгоод, баяраар хэрэглэх мах авах гэж яваа юм шиг алтаа өгдөг худалдаачныдаа очлоо. Зав чөлөөг нь харж байгаад, уулзах хэрэг байна гэж би хэллээ. 

	— Жаалхан хүлээж бай. Одоо ингэсхийгээд мухлаг хаачхаад больё гэж худалдаачин хэлэв. 

	Сүүлчийн хүнийг юм аваад гарахаар худалдаачин хаалгаа түгжээд:

	— Алив, үзье гэв. 

	Урьд ч бид пинд өгч авч байсан хоёр. Пинд нь нарийн жин хэмжүүр байдаггүй юм. Харин хүчил, азотын хүчил худалддаг мэт тавиур дээрээ ил тавьсан байдаг. Авъя гэсэн хүн бүрд өгдөг юм. 

	— Чи хашааныхаа хаалгыг түгж гэж би хэллээ. 

	— Санаа зовсны хэрэггүй. Манайхнаас хэн ч орж ирэхгүй. Хүнтэйд битгий орж ирж бай гэж би хэлдэг юм. Өрөөл бусдыг бүр ч зүглүүлэхгүй. 

	— Гэлээ ч гэсэн хаалгаа түгж гэж би дахиж хэллээ. 

	— Чи өөрөө хүнд хэлээ юу? гэж худалдаачин сандчив. — Манайд яах гэж ирдгийг чинь хүн мэдчихээ юу?

	— Ийм юм бүү бод. Ямар хэргээр намайг танайхаар орж гардгийг тааварлах ч хүн байхгүй. Би чамд өгөх юм ихтэй явна гэхэд, худалдаачин:

	— Их гэдэг зовлон биш. Их л тусмаа сайн. Хэдий бол хэдий авна гэлээ. 

	Хашааныхаа хаалгыг түгжиж ирээд, 

	— Үзүүл! гэв. 

	Юмыг яаж мэдэх вэ гэж би мах цавчдаг модон дээр байсан хангинуур сүхийг нь авч, алчуурт боодолтой юмаа өгөөд:

	— Жигнээд үз гэв. 

	Панзчин хүн гэсэндээ гартаа бариут жинтэй гэдгийг андсангүй,

	— Энэ чинь юу вэ? гэж надаас асуулаа. 

	— Жигнээд үз гэж би хэллээ. 

	Худалдаачин, тавагтай жигнүүр дээр тавьж, нарийн жигнэж хэмжиж үзээд

	— Арван найм шахуу юм байна гэв. 

	— За, ав даа.

	— Юу гэж бодож авах юм бэ? Алт чинь аль вэ?

	— Наад даавуунд боодолтой чинь... 

	— Арван найман фунт уу?

	— Чи өөрөө жигнэж үзлээ шүү дээ. Авах бэнчин хүрэхгүй байгаа бол конторт аваачиж тушаана шүү. 

	Би заль гаргаж, конторт гэж дурссан юм. Юу боллоо гэж конторт өгөх бил ээ дээ? 

	Мань худалдаачин боодлыг нь тайлаад, хүчил, азотын хүчил дусааж туршиж үзлээ. Аргагүй л алт мөн ажээ. Худалдаачны хамаг хөлс нь шуурч хамрыг нь дагаад дусалж байв. Үг ч дуугаралгүй өөдөөс гөлөрч байснаа:

	— Зөвхөн өнгөц алт байвал яах вэ? гэж асууж билээ. 

	Ийм л юм мэддэггүй амьтан даа! Цэвэр алтны голд ширэм байж магадгүй гэж боддог бололтой. Тэнэг юм биш байгаа даа? гэж би бодоод энэ чинь цэвэр алт шүү дээ гэж тайлбарлахад үнэмшихгүй байгаа бололтой:

	— Бүгдийг авч чадахгүй, мөнгө хүрэхгүй байх. Цавчиж хуваая, чи ямар конторт тушааж байгаа биш дээ гэж худалдаачин голыг нь үзэх шалтаг зааж намайг ятгав. Хэсэг хэсэг хувааж цавчихаас болохгүй гэдгийг би мэдэж байвч хар бууж байж билээ. Тэгээд би алтаа мах цавчдаг модон дээр тавиад захыг нь тас цавчлаа. Худалдаачин эр дахин туршиж үзээд сая л бүр итгэв бололтой мөнгөө авчрахаар гэр өөдөө гүйв. Төдхөн хайрцагтай юм барьсаар гүйж ирлээ. Хамаг бие нь шолхгонотол чичирч байхыг нь бодоход шунаг сэтгэлээ барьж чадахгүй тэвдэж байх ажээ. Захыг нь ч гэсэн авах юм сан гэж бодож байсан биз. Цааш нь яаж дамладгийг би мэдэхгүй юм. Энэ худалдаачин конторын өгдгөөс нэг рублийн илүү үнээр авсан билээ. 

	Худалдаачин эр зах, гол хоёрыг тус тусад нь дахин жигнэж үзээд, хайрцаг дотроосоо, өврөөсөө багц багцаар том дэвсгэр гаргаж ирлээ. Нэг өдрийн орлого нь бололтой. Зах зухыг нь авбал ч мөнгө нь элбэг хүрэх ажээ. Мань эр гол хэсгийг нь авах дуртай байх бололтой. Гол нь илүү хүнд байсан юм. 

	— Тавиа өгөөч. Нэг юм уу, удлаа гэхэд хоёр хоногоос хэтрүүлэхгүй өгнө гэж худалдаачин надаас гуйлаа. 

	— Алтны наймаанд тавиа өгөх ёс байдаггүй гэж хэлэхэд,

	— Тэгвэл манайд ороод хүлээж бай. Мухлагаас мөнгө аваад ирье гэж хэлээд мөнгөө миний өөдөөс түлхэв. 

	Тоолж үзэхэд, нуруутай, цөөхөн цаас дутуу байлаа. Худалдаачдыг бишгүй харсан болохоор томхон дэвсгэрүүдийг өвөрлөж, бэсрэгийг нь халаасандаа хийгээд алтныхаа захыг түрийлчихлээ. Худалдаачныг дагаад гэрт нь ороход идээ будаа өрчихсөн харагдлаа. Эзэгтэй хөл алдан сандчиж байв. 

	Худалдаачин дарсныхаа мухлаг руу явлаа. Эхнэр нь намайг зулгуйдаж:

	— Зоогло, гийчин минь! Хүндэлж дайлж байхад нэрэлхсэний хэрэггүй шүү. Зочин ирнэ гэж мэдээгүй болохоор ёсны дагуу бэлтгэж амжсангүй дээ гэлээ. 

	Ширээ дүүрэн идээ зууш өрчхөөд, ёсны дагуу бэлтгэж чадсангүй гэнэ дээ. Би тэвчээд архи уусангүй. 

	— Мөнгөтэй яваа. Архи ууж болохгүй гэж би хэллээ.

	Худалдаачийн эхнэр миний дэргэдээс холдохгүй, эргэлдэн нахилзаж:

	— Үгүй дээ, дарс уу л даа гэж хэлээд жижигхэн шилэн аяганд хийгээд өглөө. Би өөрөө ч ууна гээд цай уудаг шилэн аяганы тал хувь хэртэй бас тийм шил аяганд дарс хийлээ.

	«Энэхнийг уухад юу л болно гэж дээ? Бүсгүй хүнд арчаагүйгээ харуулалтай биш!» гэж бодоод би хөнтөрлөө. 

	Аргагүй архи шүү юм байж билээ! Хүн болсоор амсаж үзээгүй тэр хатуу, өтгөвтөр, үнэрийн нь сайхныг яана. Байнга үнэрлэж баймаар санагдаж билээ. Ром гэдэг дарс гэж би хожим нь мэдсэн юм. Сайхан дарс юм гэж бодож суутал, бас л аягалаад өглөө. Хөнтөрч л орхилоо. Цааш нь мэдээж, дундуур дундуур гэсээр долоо дахив гэгч болж билээ... 

	Гэвч би зах алт, мөнгөө бүрэн аваад харьж чадсан. Худалдаачин мухлагтаа очиж ирээд дутуу мөнгөний оронд шуудай бэлгийн зүйл авчирлаа. Идэж уух юм, эхнэрт минь толгой боох дулаан алчуур бас бус юм байв. Тав зургаан шил ром гэгч дарс хийжээ. Худалдаачны эхнэр сайн сэтгэл гаргаж:

	— Хүний санаанд таалагдсан юмыг чимхлээд юу хийх вэ? Платоша минь дарсаа бүгдийг өгөөд явуулчихъя. Хот орохдоо аваад ирнэ биз гэж нөхөртөө хэлэв. 

	Худалдаачин уухайн тас л:

	— Би ч... энэ хүнд үү? Яалаа гэж гар татах вэ дээ. Гэртээ хариад аяга тагш зооглож, гэргийгээ зочлог. Эхнэр чинь ийм дарс ууж үзсэн ч юм уу, үгүй ч юм уу? Гэргийгээ зочлохыг мартав! Би дахиад чамд дарс авчирч өгнө. Зүгээр, үнэ өртөг гэхгүй шүү..! Сайн хүндээ юм өгөх надад хайран биш... Гэргийгээ гар таталгүй зочлоорой доо гэв.

	Би хариад Маринадаа олсон мөнгөө үзүүлж, худалдаачийн авалгүй үлдээсэн алтыг далд хийгээд, эхнэрээ дайлж гарлаа. Марина минь хатуу архи байна, би уухгүй гэж байснаа сүүлд нь сайхан үнэртэй юм гэж магтаж билээ. 

	Бид хоёр архинд согтож, дуулж бүжиглэж эхлэхэд таньдаг хүмүүс гэрээр дүүрэн цугларчихлаа. Бид хоёрын аз дайрч олзтой явсныг тэд мэдээд:

	— Олз омогтой ирсэнд чинь баяр хүргэе гэлцэв. 

	Тэгээд цугларсан ах дүүтэйгээ, байснаа ууж идэж хувхайлчхаад архины мухлаг руу явцгаалаа. Нөгөө худалдаачин маань хадам эцгээ пин рүүгээ явуулж өөрөө лангууныхаа ард зогсоод надад сайхан загнаж гарлаа. Миний танилууд ч мухлагаар дүүрэн цугларч хөл гишгэх зайгүй боллоо. Хүүхнүүд ирж, надаас салахгүй дагаад байхыг Маринушка минь хараад гомдолгүй яах вэ дээ... Ром гэдэг нөгөө дарснаас ууж суух харагдсан юм. Худалдаачин Маринаг долдгонон бөмбөгнөж, хар архи уухаас буцахгүй болтол нь архиар дайлаад авчээ. Бид хоёр зэрэг л наргиад байлаа, нөгөө худалдаачин ч мөнгөө тооцоолоод л байлаа. 

	Гэртээ ирээд

	— Зах алт минь бий дээ гэж сэтгэлээ тайтгаруулаад унтсан юм. 

	Гэтэл ирмэг нь өө сэвтэй зах алт минь худалдаачны өвөр лүү торж тээглэлгүй төвөггүйхэн гулсаад орчих нь тэр. Ийнхүү бид хоёр үлдсэн алтаа яая даа гэлгүй амархан эмхнүүлээд авлаа. Ингээд л өнгөрсөн бол ч яах вэ гэх сэн. Ингэж архидсанаас болоод Маринушка минь өвчин олов. Хэсэгхэн зуур шаналж байгаад нас барчихлаа. Түүнийгээ оршуулаад сэтгэл зовж, гуньж гутрахдаа нөгөө л уурхай руугаа гэлдэрлээ. Өөр ч хаашаа явах билээ дээ?

	Бид хоёрыг гайтай олз олсон газар Максимко Зюзев хамаг төрөл саднаа дагуулаад ирчихсэн байлаа. Зюзевийн нэрэн дээр бичигдсэн газар юм. Нөгөө бугаа хайхыг болиод буцаад иржээ. Тарган цатгалан болсныг нь яана гээ! Бүч зангилаатай малгай, хавчаартай сайхан гутал өмсжээ! Ташуу гарамд хэдэн хүүхдэдээ байшин барьж, намайг хар гэж гайхуулах гэсэн шиг хаалган дээрээ товруу хаджээ. Нэг үгээр хэлэхэд баяжсан нь ил байлаа. 

	Би түүнийг хэсэг харж зогсоод Бесштанк руу явлаа. Тэнд алт байж магадгүй гэсэн тэмдэгтэй газар байсан билээ. Надтай хамт алт эрье гэсэн хүн өдий төдий боллоо. Тэд намайг бөөн олз олж юу магад вэ гэж бод оо биз.

	Дахиад тийм бэлэн зэхээний юман дээр буух аз харьсан бололтой. Өөрт ч, өрөөл бусдад ч хүрэлцэхүйц бага сагаар алт олж л явлаа... Харин урьдынх шиг сохроор тийм бөөн цөөнөөр нь олоогүй юм. 

	Эс олдсондоо ч яах вэ. Наслах насны эцсийг хүртэл хүн амьтантай уулзаж учирч явсан нь дээр юм. Бидний аз гэдэг ямар бил ээ дээ? Бөлцийтлөө архи ууж яваад л нэг мэдэхэд үхсэн хэвтэнэ шүү дээ. 

	Тийм л байдаг юм билээ дээ... Эхнэр бид хоёр одоо ч жаргалаа эдэлнэ дээ гэж бодсон юм. Гэтэл түүнд минь гай зовлон учрах нь тэр. Бид хоёр, хүнд л чадуулчихсан юм. Харин би түүнээс их юм сурч авсан даа. Аз жаргал биднийг орхиод хаашаа оддогийг мэдэж авсан билээ... 

	Барышевынхан тэр тоосгон байшин мухлагуудыг Маринушка бид хоёрын олж өгсөн алтаар барьсан юм. Барышевын тэр хорон санаат авгай яг эгзэгтэй үеийг олж намайг архиар шахсан байжээ. Хүмүүс тэр аяга архиар намайг одоо болтол дооглосоор байна. Дооглууллаа гээд надад юу болох вэ? Яриангүй тэнэг хэрэг. Гэсэн ч хүний юм хулгайлаагүй, өөрийнхөө олсон олзыг л архинаас өгөөд уучихсан юм даа. 

	Согтуугаар минь намайг яаж тонож, эхнэрийг минь үхлийн ам руу түлхсэнийг нь л худалдаачдаас асуумаар санагддаг юм. Цаг ирэхэд тэднээс асууна даа. Асуух асуухдаа хэцүү асууна шүү! Тэр цагт л Марина бид хоёрын олсон олз тооцоонд орох юм даа. 

	За ямар санагдав? Инээд хүрмээр ч юм биш байгаа биз? Зугаатай юм ярьж өгмөөр санж. Даанч тийм юм багахан үзсэн хүн шүү дээ би чинь. 

	 

	1939 он

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


“П. БАЖОВ : НОГООЛИН ХАЙРЦАГ” номын ОРШИЛ ҮГ

	ОРШИЛ БОЛГОХ НЬ

	Нүдний хараа үл гүйцэм өргөн уудам Орос нутгийн дундуур Уралын нуруу урагш хойшоо хөндөлцөн тогтсон байх бөгөөд энэ бол хөрсөн дороо алт мөнгө, элдэв зүйл эрдэнийн чулуу, зэс, чулуун нүүрс, гантиг, ногоолин бүхий цуунд гарсан, нэг үгээр хэлбэл Оросын хүнд аж үйлдвэр, оросын төмөрлөгийн үйлдвэрийн өлгий болсон газар билээ.

	Уралын уулын үйлдвэрийн уран дархны гэрт, ирээдүйд их зохиолч болох хувьтай Павел Петрович Бажов төржээ. Павел Петровичийн эцэг нь ч, өвөг эцэг нь ч, элэнц эцэг нь ч цөмөөрөө Сысертийн зэс хайлах үйлдвэрт үе дамжин ажилласаар ирсэн байжээ. Ийнхүү Павел Петрович Бажов бага насаа уулын үйлдвэрийн ажилчдын дунд өнгөрүүлж, настан буурлуудын яриа хөөрөөнөөс Уралын уулын ажилчдын зан заншил, ёс суртахуун, нөр их хөдөлмөр, нарийн ухаан, авьяас билгийн тухай ихийг мэдэж, уулынхны үлгэр домгийг бахдан сонссон нь «Ногоолин хайрцаг» хэмээх алдарт зохиолыг бүтээхэд хүргэжээ.

	«Ногоолин хайрцаг» бол Павел Петрович 1936 онд эхлээд 1950 оны шувтарга хүртэл буюу насныхаа эцсийг хүртэл туурвисан зохиол нь юм. Ард түмний бүтээлч хүчин шахагдашгүйг, орос хүмүүсийн ямар ч бэрхшээлийг даван туулдаг хатуу бат ёс суртахууныг уудлан үзүүлсэн энэ зохиол 1939 онд анх хэвлэгдээд 1950 оны сүүлч болтол шинэ шинэ үлгэр, домгоор баяжсаар ирсэн байна.

	Павел Петрович Бажов чухамхүү энэ номоороо алдаршиж, Төрийн шагнал хүртэн, 1944 онд Лениний одонгоор шагнуулжээ.

	«Ногоолин хайрцаг» гэдэг номын ач холбогдол гэвэл оросын ажилчин ангийн уудам сайхан сэтгэл, саруул ухаан, сэтгэлийн тэнхээ, амьдралын аливаа шалгалтыг давах хатан тэвчээрийг яруу тодорхойгоор үзүүлсэнд оршино. Бажовын өгүүлсэн үлгэрүүд нь ажилчин хүний сийрэг бодол, уран гар, юуг ч бүтээх чадвар, аяндаа уран бүтээл болон хувирдаг эгэл хөдөлмөрийг бахдан дуулжээ. «Ногоолин хайрцгийн» гол сэдэв нь уран чадвар, зол жаргал, хүний эрхэм чанар мөн.

	Манай уншигчид П. П. Бажовын эл бүтээлийг уншсанаараа Зөвлөлтийн утга зохиолын нэгэн шилдэг төлөөлөгчийн бүтээлтэй танилцаж, ард олны дунд ам дамжин уламжлагдсаар ирсэн үлгэр домог нь эрхбиш нэгийг өгүүлсэн утга учиртай байдгийг анхааран, түүхэн баримт сэлтийг түшиглэн давхар баяжуулбал гайхамшигтай сайхан зохиол бүтээл болдгийг мэдэж авахын зэрэгцээ газар орон, байгаль орчноо танин мэдэх, арвижуулан хамгаалах, зүй зохистой ашиглаж болдгийн үлгэр жишээг үзэх болно.

